
Injil 22-ⱪisim 
«Petrus «2»»

(Rosul Petrus yazƣan ikkinqi mǝktup)

Kirix sɵz
Rosul Petrus bu hǝtnimu birinqi hetini yazƣan xu bir türküm ⱪerindaxlarƣa («Pontus, 

Galatiya, Kapadokiya, Asiya wǝ Bitiniyǝ ɵlkiliridǝ tarⱪaⱪ yaxawatⱪan musapir bǝndilǝr»gǝ) 
yazƣan («1Pet.» 1:1 bilǝn «2Pet.» 3:1ni kɵrüǌ. Əmma u ⱨazir yaxinip ⱪalƣan bolup, dunyaƣa 
patmay ⱪalƣan saraǌ Rim imperatori Ⱪǝysǝr Nero tǝripidin solanƣanidi, uniǌ Hudaniǌ 
yolida ⱪurban bolux waⱪti yeⱪinlap ⱪalƣanidi. Lekin u yǝnila Rǝbniǌ uniǌƣa: «Meniǌ 
ⱪoylirimni baⱪⱪin» dǝp tapxurƣan muⱨim wǝzipisini ada ⱪilmaⱪta idi. Uniǌ hǝtni yazƣan 
waⱪti miladiyǝ 68-yilidin sǝl burun idi (bu tǝpsilatlar jamaǝttiki bǝzi kona tarihlardin bizgǝ 
mǝlum).

Roxǝnki, waⱪtiniǌ anqǝ uzun ⱪalmiƣanliⱪini bilgǝn rosul ularƣa ahirⱪi ilⱨambǝhx wǝ 
riƣbǝt yǝtküzidiƣan bir hǝtni yezip ⱪaldurux pursitini ⱪoldin bǝrmǝy, muxu hǝtni yazƣan. 
Gǝrqǝ Petrus hǝttǝ «meniǌ balilirim» demigǝn bolsimu, uniǌ sɵzlirini bir atiniǌ ɵz baliliriƣa 
ⱪaldurƣan wǝsiyiti deyixkǝ bolidu. Balilar atisi tapxurƣan bundaⱪ wǝsiyǝtni, yǝni atisiniǌ 
ahirⱪi sɵzlirini qoⱪum kɵǌül ⱪoyup aǌlaydu! Uniǌ wǝsiyǝttiki ⱨǝrbir sɵzi ⱪimmǝtliktur!

Əmma Petrus bu sɵzlǝrni «Pontus, Galatiya, Kapadokiya, Asiya wǝ Bitiniyǝ ɵlkiliridǝ tarⱪaⱪ 
yaxawatⱪan musapirlar»ƣila ǝmǝs, bǝlki «Bizniǌ Hudayimiz wǝ Ⱪutⱪuzƣuqimiz bolƣan Əysa 
Mǝsiⱨniǌ ⱨǝⱪⱪaniyliⱪi arⱪiliⱪ biz bilǝn ohxax ⱪimmǝtlik bir etiⱪadⱪa muyǝssǝr 
ⱪilinƣanlar»ƣimu yazƣan (1:1). Etiⱪad ⱪilƣan bolsaⱪ, bu sɵz biznimu ɵz iqigǝ almamdu, 
ⱪǝdirlik oⱪurmǝn?! 

Omumǝn ⱪilip eytⱪanda, hǝttiki ⱨǝmmidin muⱨim tapxuruⱪ bolsa «roⱨiy ɵsüx»tur — U 
daim «Etiⱪadiǌlarƣa... ⱪoxuǌlar... ⱪoxuǌlar... ⱪoxuǌlar... » dǝydu. Huda bilǝn meǌiwatⱪan 
kixi daim ɵzigǝ ⱪandaⱪtur bir pǝzilǝt yaki bilim ⱪoxidu. U künlǝrniǌ ɵz yenidin ɵtüp 
ketiwatⱪiniƣa ⱪarap turidiƣan bikar olturƣuqi bolmaydu. Petrus Hudaniǌ wǝdilirini qiǌ 
tutup tohtawsiz tehimu kɵprǝk roⱨiy iltipatlarni yaki roⱨiy tǝǝlluⱪatlarni igilǝxkǝ, roⱨiy 
dunyasini keǌǝytixkǝ intilmǝktǝ. Xuniǌ bilǝn pǝⱪǝt ɵzigila ǝmǝs, baxⱪilarƣimu yǝtkǝn 
mǝnpǝǝt kɵpǝymǝktǝ (1:2-11).

U keyin sahta tǝlim bǝrgüqilǝr wǝ sahta tǝlimatlar toƣruluⱪ agaⱨlandurux beridu. Lekin 
biz u bizgǝ aldida jekiligǝndǝk qoǌⱪur etiⱪad wǝ roⱨiy ⱨayatni kɵprǝk igilǝxkǝ intilmisǝk, 
uniǌ ⱪimmǝtlik agaⱨlanduruxliri bǝribir bizgǝ ⱨeq payda yǝtküzmǝydu ⱨǝmdǝ bizdǝ xu 
agaⱨlarni tǝtbiⱪliƣudǝk küq yaki ⱨǝⱪ-naⱨǝⱪni pǝrⱪ etǝlǝydiƣan aǌ bolmaydu. Bir etiⱪadqi 
üqün eytⱪanda, ezip ketixtin saⱪlinixtiki birinqi wǝ ǝǌ muⱨim amil dǝl ɵziniǌ dawamliⱪ 
Huda bilǝn yeⱪin meǌixidin ibarǝttur.

Petrusniǌ riƣbǝtliri wǝ jekilǝxliri adǝmni ⱨǝyran ⱪalduridu. Qünki u hetini Yaⱪup, 
Yuⱨanna wǝ ɵzidin ibarǝt üq rosulniǌ Mǝsiⱨ bilǝn taƣda ayrim bolƣan waⱪtida, ɵz kɵzliri 

bilǝn kɵrgǝn Mǝsiⱨniǌ taƣdiki «ⱪiyapǝt ɵzgirixi» yaki «xan-xǝrǝptǝ kɵrünüxi»gǝ bolƣan 
guwaⱨliⱪi bilǝn baxlaydu («Matta» 17-bab). Petrusniǌ muxu hetidǝ bu ix toƣruluⱪ guwaⱨliⱪ 
berixni talliƣanliⱪiniǌ sǝwǝbi üstidǝ «ⱪoxumqǝ sɵz»imizdǝ tohtilimiz. U hetidǝ xu guwaⱨliⱪni 
bǝrgǝndin keyin, Hudaniǌ mɵmin bǝndilirigǝ pǝyƣǝmbǝrlǝrniǌ guwaⱨliⱪliri wǝ bexarǝtlirini 
qiǌ tutuxni dǝwǝt ⱪilidu: U bular meniǌ ɵz guwaⱨliⱪimdin tehimu ixǝnqlik, dǝydu — qünki 
(1) meniǌ guwaⱨliⱪim birla adǝmniǌki, lekin pǝyƣǝmbǝrlǝrniǌ guwaⱨliⱪliri nurƣundur; 
(2) pǝyƣǝmbǝrlǝr bǝrgǝn bexarǝtlǝr tarihta ǝmǝlgǝ axurulƣaqⱪa, ⱨǝrdaim Hudaniǌ sɵzi 
ikǝnliki ispatlinip kǝlmǝktǝ.

U jamaǝtni ǝnǝ xundaⱪ rǝddiyǝ bǝrgüsiz ⱨǝⱪiⱪǝtlǝr bilǝn ⱪorallandurƣandin keyin, u ɵzi 
yǝnǝ jamaǝtni kǝlkündǝk besip kelidiƣan sahta tǝlimatlar toƣruluⱪ bexarǝt beridu. Birinqi 
hǝttǝ u ular uqriƣan ziyankǝxliklǝr toƣruluⱪ tǝsǝlli wǝ riƣbǝt yǝtküzgǝnidi. Ziyankǝxlik 
jǝⱨǝttǝ ⱨeqⱪandaⱪ ɵzgirix bolmidi. Lekin ⱨazir tehimu hǝtǝrlik bir tǝⱨdit besip kelidu — qünki 
u tǝⱨdit (yǝni sahta tǝlim bǝrgüqilǝr) sirttin ǝmǝs, bǝlki jamaǝt iqidin pǝyda bolidu.

Biz «ⱪoxumqǝ sɵz»imizdǝ muxu bexarǝtniǌ dǝrwǝⱪǝ uniǌ dǝwridǝ ǝmǝliyǝttǝ 
kɵrülgǝnliki wǝ ⱨazir bizniǌ dǝwrimizdimu ǝmǝliyǝttǝ kɵrülüwatⱪanliⱪi toƣruluⱪmu azraⱪ 
sɵzlǝymiz.

Sahta tǝlimatlar iqidǝ bir hili daim Huda yaratⱪan mɵjizilǝrgǝ baƣlanƣan ⱨǝⱪiⱪǝtkǝ guman 
kǝltürüp, mazaⱪ ⱪilixtin ibarǝt bolidu. Xuniǌ bilǝn ahirⱪi zamanlarda kɵp kixilǝr Muⱪǝddǝs 
Kitabta hatirilǝngǝn mɵjizilǝrdin guman ⱪilip zaǌliⱪ ⱪilidu; ular bolupmu: «Silǝrniǌ 
Rǝbbiǌlar bu dunyani soraⱪⱪa tartixⱪa ⱪaytip kelimǝn, dǝp wǝdǝ ⱪilƣan. Ⱪeni, Uniǌ ⱪaytip 
kelixi?! Silǝr xunqǝ uzun waⱪit azab-oⱪubǝt iqidǝ kütüp kǝldiǌlar!» dǝydu.

Petrus bizgǝ Rǝbniǌ ⱪaytip kelixiniǌ xunqǝ uzunƣa «keqiktürülüx»niǌ sǝwǝbini 
tǝminlǝydu: — «Rǝb Ɵz wǝdisini orundaxni (bǝzilǝrniǌ «keqiktürdi» dǝp oyliƣinidǝk) 
keqiktürgini yoⱪ, bǝlki ⱨeqkimniǌ ⱨalak boluxini halimay, ⱨǝmmǝ insanniǌ towa ⱪilixiƣa 
kirixini arzulap, silǝrgǝ kǝǌqilik ⱪilip waⱪitni sozmaⱪta» (3:9).

U hulasilǝp xu ⱨǝⱪiⱪǝtni kɵrsitiduki, Rǝbbimiz dǝrwǝⱪǝ tez arida ⱪaytip kelidu, xuǌa 
ⱨǝrdaim Uniǌ kelixigǝ ɵzimizni pak tutup tǝyyar turuximiz lazim, dǝp ündǝydu.

Mǝzmun: —
1. Salam (1-bab 1-, 2-ayǝtlǝr)
2. Etiⱪadiǌlarƣa «ⱪoxup beriǌlar» (1-bab, 3-21-ayǝtlǝr)
3. Sahta tǝlim bǝrgüqilǝrdin ⱨǝzǝr ǝylǝǌlǝr! (2-bab)
4. Rǝbniǌ ⱪaytip kelixi toƣruluⱪ (3-bab)

••••••••

«Rosul Petrus yazƣan ikkinqi mǝktup»
Salam

1 1 Əysa Mǝsiⱨniǌ ⱪuli wǝ rosuli bolƣan mǝnki Simeon Petrustin Hudayimiz wǝ 
Ⱪutⱪuzƣuqimiz Əysa Mǝsiⱨniǌ ⱨǝⱪⱪaniyliⱪi arⱪiliⱪ biz bilǝn ohxax ⱪimmǝtlik bir etiⱪadⱪa 

muyǝssǝr ⱪilinƣanlarƣa salam!1

 2 Silǝr Hudani wǝ Rǝbbimiz Əysani qoǌⱪur tonuƣanseri, 
meⱨir-xǝpⱪǝt wǝ hatirjǝmlik silǝrgǝ ⱨǝssilǝp axⱪay!2

Nijatta ɵsüx
3 Bu duayimniǌ asasi — biz bizni Ɵziniǌ xan-xǝripi wǝ esil pǝzilitiniǌ tǝsiri arⱪiliⱪ 
Qaⱪirƣuqini qoǌⱪur tonuƣanliⱪimiz üqün, Uniǌ ilaⱨiy küq-ⱪudriti ⱨayatimizƣa wǝ 
ihlasmǝnliktǝ meǌiximizƣa kerǝklik bolƣan ⱨǝmmini ata ⱪildi.3

 4 U muxu pǝzilǝtliri arⱪiliⱪ 
bizgǝ ⱪimmǝtlik, ǝǌ uluƣ wǝdilǝrni bǝrdi, bular bilǝn silǝr bu dunyadiki ⱨawayi-ⱨǝwǝslǝrdin 
bolƣan iplasliⱪtin ⱪutulup, Hudaliⱪ tǝbiǝtkǝ ortaⱪ nesip bolalaysilǝr.4

5 Dǝl muxu sǝwǝbtin, silǝr pütün küqüǌlar bilǝn etiⱪadiǌlarƣa esil pǝzilǝtni, esil 
pǝzilitiǌlarƣa bilimni,5

 6 bilimiǌlarƣa tǝmkinlikni, tǝmkinlikiǌlarƣa qidamliⱪni, 
qidamliⱪiǌlarƣa ihlasmǝnlikni,7 ihlasmǝnlikiǌlarƣa ⱪerindaxliⱪ meⱨribanliⱪni, ⱪerindaxliⱪ 
meⱨribanliⱪiǌlarƣa meⱨir-muⱨǝbbǝtni kɵrsitixni ⱪoxuxⱪa intiliǌlar.8 Qünki bu hususiyǝtlǝr 
silǝrdǝ bar bolsa, xundaⱪla exip beriwatⱪan bolsa, bular silǝrni Rǝbbimiz Əysa Mǝsiⱨni qoǌⱪur 
tonuxⱪa intilixtǝ ix-ǝmǝlsiz wǝ mewisiz ⱪaldurmaydu.6

 9 Əmmǝ ǝgǝr birsidǝ bular kǝm bolsa, 
u kor adǝmdur — u burniniǌ uqinila kɵrǝlǝydiƣan, ilgiriki gunaⱨliridin pak ⱪilinƣinini 
untuƣan bolidu.7

10 Xuniǌ üqün, i ⱪerindaxlar, silǝr Huda tǝripidin qaⱪirilƣanliⱪiǌlarni, xundaⱪla 
tallanƣanliⱪiǌlarni jǝzmlǝxtürüxkǝ intiliǌlar. Xundaⱪ ⱪilsaǌlar, ⱨeqⱪaqan teyilip 
kǝtmǝysilǝr.8  11 Xundaⱪ bolƣanda Rǝbbimiz wǝ Ⱪutⱪuzƣuqimiz Əysa Mǝsiⱨniǌ mǝǌgülük 
padixaⱨliⱪidimu ⱪizƣin ⱪarxi elinisilǝr.9

12 Xuǌa, gǝrqǝ silǝr bu ixlarni bilgǝn bolsaǌlarmu, xundaⱪla bizgǝ igǝ ⱪilinƣan ⱨǝⱪiⱪǝttǝ 
mustǝⱨkǝmlǝngǝn bolsaǌlarmu, mǝn yǝnila ⱨǝrdaim bu ixlarni esiǌlarƣa salmaⱪqimǝn. 
13 Dǝrwǝⱪǝ, mǝn muxu qedirimda bolsamla, bularni sǝmiǌlarƣa selip, silǝrni oyƣitip turuxni 

1:1 «Əysa Mǝsiⱨniǌ ⱪuli wǝ rosuli bolƣan mǝnki Simeon Petrus» — «Simeon» baxⱪa yǝrlǝrdǝ «Simon» deyilidu.       
«Hudayimiz wǝ Ⱪutⱪuzƣuqimiz Əysa Mǝsiⱨ» — bu ibaridin eniⱪki, Əysa (tǝbiitidǝ) ⱨǝm Huda ⱨǝm Kutⱪuzƣuqidur.     
«biz bilǝn ohxax ⱪimmǝtlik bir etiⱪadⱪa muyǝssǝr ⱪilinƣanlarƣa salam!» — «ohxax ⱪimmǝtlik bir etiⱪadⱪa muyǝssǝr 
ⱪilinƣan» degǝn muxu ibaridin eniⱪ kɵrüniduki, ⱨǝⱪiⱪiy etiⱪad Hudaniǌ Ɵzidin kelidu.
1:2 Yⱨ. 17:3; Rim. 1:7; 1Pet. 1:2; Yǝⱨ. 2.  
1:3 «Ɵziniǌ xan-xǝripi wǝ esil pǝzilitiniǌ tǝsiri arⱪiliⱪ bizni qaⱪirƣuqi» — muxu zat Rǝb Əysa Mǝsiⱨ, ǝlwǝttǝ.
1:4 Yǝx. 56:5; Yⱨ. 1:12; Rim. 8:15; Gal. 3:26.  
1:5 «Dǝl muxu sǝwǝbtin, silǝr pütün küqüǌlar bilǝn etiⱪadiǌlarƣa esil pǝzilǝtni, esil pǝzilitiǌlarƣa bilimni,... ⱪoxuxⱪa 
intiliǌlar» — «bilim» muxu yǝrdǝ Hudaniǌ yoli toƣruluⱪ bilim, ǝlwǝttǝ.
1:8 Tit. 3:14.  
1:9 Yǝx. 59:10; Zǝf. 1:17. 
1:10 «Xuniǌ üqün, i ⱪerindaxlar, silǝr Huda tǝripidin qaⱪirilƣanliⱪiǌlarni, xundaⱪla tallanƣanliⱪiǌlarni 
jǝzmlǝxtürüxkǝ intiliǌlar. Xundaⱪ ⱪilsaǌlar, ⱨeqⱪaqan teyilip kǝtmǝysilǝr» — «teyilip kǝtmǝysilǝr» degǝn ibarini 
bǝzilǝr bu ibarǝ nijattin mǝⱨrum bolux degǝn mǝnini bildüridu, dǝp ⱪaraydu. Bizniǌqǝ u gunaⱨ sadir ⱪilixni kɵrsitidu 
dǝp ⱪaraymiz (mǝsilǝn, «Yaⱪ.» 3:2ni kɵrüǌ, ohxax sɵz xu ayǝttǝ ixlitilidu).
1:11 «Rǝbbimiz wǝ Ⱪutⱪuzƣuqimiz Əysa Mǝsiⱨniǌ mǝǌgülük padixaⱨliⱪidimu ⱪizƣin ⱪarxi elinisilǝr» — «ⱪizƣin ⱪarxi 
elinisilǝr» degǝnlik grek tilida «kirix yoluǌlar kǝǌriqilik bilǝn sizlǝrgǝ tǝminlinidu» degǝn ibarǝ bilǝn ipadilinidu.

layiⱪ kɵrimǝn.1011

 14 Qünki Rǝbbimiz Əysa Mǝsiⱨniǌ burun maǌa ayan ⱪilƣinidǝk, meniǌ bu 
qedirim pat arida uqamdin seliwetilidiƣanliⱪini bilip turuptimǝn.1213

 15 Bǝrⱨǝⱪ, mǝn silǝrniǌ 
bu ixlarni mǝn bu dunyadin kǝtkinimdin keyinmu ⱨǝrwaⱪit esiǌlarƣa kǝltürüxüǌlar üqün 
küqümniǌ bariqǝ intilimǝn.14

Huda pǝyƣǝmbǝrlǝrgǝ ata ⱪilƣan ixǝnqlik kalam-bexarǝtlǝr
16 Qünki biz silǝrgǝ Rǝbbimiz Əysa Mǝsiⱨniǌ küq-ⱪudriti wǝ ⱨazir boluxini uⱪturƣinimizda 
ⱨǝrgizmu ⱨiyligǝrliktin oydurup qiⱪilƣan riwayǝtlǝrgǝ ǝgǝxmiduⱪ, bǝlki biz Uniǌ ⱨǝywǝtlik 
xan-xɵⱨritigǝ ɵz kɵzimiz bilǝn guwaⱨqimiz.1516

 17 Qünki U muⱪǝddǝs taƣda HudaAtidin xan-xɵⱨrǝt 
wǝ uluƣluⱪⱪa erixkǝndǝ, axu uluƣ xan-xǝrǝplik yǝrdin: «Bu Meniǌ sɵyümlük Oƣlum, Mǝn 
Uniǌdin hursǝnmǝn» degǝn xundaⱪ zor bir awaz Uniǌƣa yǝtküzülüp aǌlandi.1718

 18 Muⱪǝddǝs 
taƣda biz Uniǌƣa ⱨǝmraⱨ bolup billǝ turƣan bolƣaqⱪa, ǝrxtin bu awaz aǌlanƣinida biz-
mu ɵz ⱪuliⱪimiz bilǝn uni aǌliduⱪ.19

 19 Uniǌ üstigǝ ⱨǝmmimizdǝ pǝyƣǝmbǝrlǝr yǝtküzgǝn 
tolimu ixǝnqlik bexarǝtlik sɵz-kalam bardur; silǝr taǌ süzülgüqǝ, taǌ yultuzi ⱪǝlbiǌlarni 
toluⱪ yorutⱪuqǝ bu sɵz-kalamƣa ⱪulaⱪ salsaǌlar, yahxi ⱪilƣan bolisilǝr (bu sɵz-kalam huddi 
ⱪaraǌƣuda qaⱪnap turidiƣan qiraƣⱪa ohxaxtur).2021

20 Xuni ⱨǝmmidin muⱨim dǝp bilixiǌlar kerǝkki, muⱪǝddǝs yazmilardiki ⱨeqⱪaysi wǝⱨiy 

1:13 «mǝn muxu qedirimda bolsamla...» — «qedirim» — Petrusniǌ ɵz tenini kɵrsitidu, ǝlwǝttǝ. Lekin u muxu sɵz bilǝn 
ⱨǝrbir etiⱪadqiniǌ tenini Israillar qɵl-bayawanda Hudaniǌ ǝmri bilǝn yasiƣan «ibadǝt qediri»ƣa ohxitidu. Hudaniǌ 
Ɵz xan-xǝripi bu «addiy qedir»da makanlaxturulƣan wǝ xuniǌdǝk ⱨazir ⱨǝrbir etiⱪadqiniǌ tenidǝ mǝwjuttur («Yⱨ.» 
1:14,  2:12, «1Kor.» 3:9 wǝ 16, 6:19ni kɵrüǌ).
1:13 2Pet. 3:1.  
1:14 «Qünki Rǝbbimiz Əysa Mǝsiⱨniǌ burun maǌa ayan ⱪilƣinidǝk, meniǌ bu qedirim pat arida uqamdin 
seliwetilidiƣanliⱪini bilip turuptimǝn» — «Yⱨ.» 21:18-19ni kɵrüǌ.
1:14 Yⱨ. 21:18,19; 2Tim. 4:6.  
1:15 «mǝn bu dunyadin kǝtkinimdin keyinmu» — «bu dunyadin ketix»: — bu ibarǝ grek tilida «ǝksodos» degǝn sɵz 
(«Misirdin qiⱪix» bilǝn munasiwǝtlik) bilǝn ipadilinidu («Luⱪa» 9:31ni kɵrüǌ).       «Bǝrⱨǝⱪ, mǝn silǝrniǌ bu ixlarni mǝn 
bu dunyadin kǝtkinimdin keyinmu ⱨǝrwaⱪit esiǌlarƣa kǝltürüxüǌlar üqün küqümniǌ bariqǝ intilimǝn» —   «bu ixlar» 
bolsa: (1) muxu ikkinqi hǝtniǌ mǝzmunini; (2) «Yⱨ.» 21-babta hatirilǝngǝn ixlarni (Mǝsiⱨniǌ Petrusniǌ dunyadin ketix 
yoli toƣruluⱪ bexarǝtliri)ni kɵrsǝtsǝ kerǝk. Biz birinqi qüxǝnqigǝ mayilmiz.
1:16 «biz silǝrgǝ ... uⱪturƣinimizda ... biz Uniǌ ⱨǝywǝtlik xan-xɵⱨritigǝ ɵz kɵzimiz bilǝn guwaⱨqimiz» — bu ayǝttiki 
«biz» degǝn sɵz Petrusniǌ ɵzini wǝ Yuⱨanna, Yaⱪup ⱪatarliⱪ rosullarni kɵrsitidu.       «Əysa Mǝsiⱨniǌ küq-ⱪudriti wǝ 
ⱨazir boluxi yaki «ⱪaytip kelixi»» — («ⱨazir boluxi» grek tilida «parusiya») degǝn sɵzlǝr birinqidin muxu yǝrdǝ, xübⱨisizki, 
Mǝsiⱨniǌ ularniǌ kɵz aldida ɵzgirip, xan-xǝripi iqidǝ kɵrüngǝnlikini kɵrsitidu («Matta» 17-bab, «Markus» 9-bab, «Luⱪa» 
9-babni kɵrüǌ). Ikkinqidin, bu sɵzlǝr yǝnǝ Injilda adǝttǝ Mǝsiⱨniǌ ⱪaytip kelixini kɵrsitidu; qünki U ⱪaytip kǝlgǝndǝ 
Uniǌ xan-xǝripi ⱨǝⱪiⱪǝtǝn ayan bolidu. Xuniǌ bilǝn muxu yǝrdǝ Uniǌ dunyaƣa ⱪaytip kelixinimu kɵrsitidu.       «...
bǝlki biz Uniǌ ⱨǝywǝtlik xan-xɵⱨritigǝ ɵz kɵzimiz bilǝn guwaⱨqimiz» — «Uniǌ» grek tilida «Axuniǌ» bilǝn ipadilinidu. 
Muxu yǝrdǝ «Axuniǌ» degǝn sɵz Petrusniǌ Mǝsiⱨkǝ bolƣan qoǌⱪur ⱨɵrmitini wǝ yeⱪin munasiwitini bildüridu.
1:16 Mat. 17:1; Yⱨ. 1:14; 1Kor. 1:17; 2:1, 4; 4:20; 1Yuⱨa. 1:1.  
1:17 «Qünki U muⱪǝddǝs taƣda HudaAtidin xan-xɵⱨrǝt wǝ uluƣluⱪⱪa erixkǝndǝ, axu uluƣ xan-xǝrǝplik yǝrdin: «Bu 
Meniǌ sɵyümlük Oƣlum, Mǝn Uniǌdin hursǝnmǝn» degǝn xundaⱪ zor bir awaz Uniǌƣa yǝtküzülüp aǌlandi» — «axu 
uluƣ xan-xǝrǝplik yǝr» bolsa asman, ǝrxtur.
1:17 Mat. 3:17; 17:5; Mar. 1:11; 9:7; Luⱪa 3:22; 9:35; Kol. 1:13.  
1:18 «Muⱪǝddǝs taƣda biz uniǌƣa ⱨǝmraⱨ bolup billǝ turƣan bolƣaqⱪa, ǝrxtin bu awaz aǌlanƣinida bizmu ɵz 
ⱪuliⱪimiz bilǝn uni aǌliduⱪ» — «Matta» 17-bab, «Markus» 9-bab, «Luⱪa» 9-babni kɵrüǌ.
1:19 «Uniǌ üstigǝ ⱨǝmmimizdǝ pǝyƣǝmbǝrlǝr yǝtküzgǝn tolimu ixǝnqlik bexarǝtlik sɵz-kalam bardur» — baxⱪa birhil 
tǝrjimisi: «uniǌ üstigǝ ⱨǝmmimizdǝ buniǌdin tehimu ixǝnqlik bexarǝtlik sɵz-kalam (pǝyƣǝmbǝrlǝr yǝtküzgǝn sɵz-
kalam) bardur». Petrus bu yǝrdǝ: «Pǝyƣǝmbǝrlǝrniǌ sɵzliri ⱨǝtta meniǌ guwaⱨliⱪimdinmu ixǝnqliktur (qünki Mǝsiⱨ 
toƣruluⱪ bexarǝt bǝrgüqilǝr, xundaⱪla ularniǌ bǝrgǝn bexarǝtliri naⱨayiti kɵp; bexarǝtlǝrniǌ kɵp ⱪismi alliⱪaqan kɵz 
aldimizdǝ ǝmǝlgǝ axurulƣan, degǝndǝk); bu uluƣ sɵzlǝr ⱨǝmmimizdǝ bar» demǝkqi bolsa kerǝk.       «silǝr taǌ süzülgüqǝ, 
taǌ yultuzi ⱪǝlbiǌlarni toluⱪ yorutⱪuqǝ bu sɵz-kalamƣa ⱪulaⱪ salsaǌlar, yahxi ⱪilƣan bolisilǝr bu sɵz-kalam huddi 
ⱪaraǌƣuda qaⱪnap turidiƣan qiraƣⱪa ohxaxtur» — «taǌ süzülgüqǝ» — Əysa Mǝsiⱨniǌ ⱪaytip kelixigiqǝ.
–«Taǌ yultuzi ⱪǝlbiǌlarni toluⱪ yorutⱪuqǝ» — «taǌ yultuzi», xübⱨisizki, Əysa Mǝsiⱨniǌ Ɵzidur («Qɵl.» 24:17ni 
kɵrüǌ). Bu sɵzlǝrgǝ ⱪariƣanda, taǌ yultuzi taǌ etixtin sǝl burun ayan bolƣandǝk, Əysa Mǝsiⱨ ⱪaytip kelixtin awwal 
etiⱪadqilarniǌ ⱪǝlbidǝ birhil oyƣanƣan sezim, uniǌ kelixigǝ baƣlanƣan alaⱨidǝ birhil küqlük arzu-tǝxna pǝyda boluxi 
mumkin («1Tes.» 5:6-10ni kɵrüǌ).
1:19 2Kor. 4:6; Wǝⱨ. 22:16.  

pǝyƣǝmbǝrlǝrniǌ ɵz qüxǝnqisi boyiqǝ yǝtküzülgǝn ǝmǝs.22

 21 Qünki ⱨeqⱪandaⱪ wǝⱨiy-bexarǝt 
insanlarniǌ iradisidin kǝlgǝn ǝmǝs, u bǝlki Hudaniǌ muⱪǝddǝs adǝmliri Muⱪǝddǝs Roⱨ 
tǝripidin yetǝklinip, Uniǌ türtkisi bilǝn eytⱪan sɵz-kalamdur.2324

Sahta pǝyƣǝmbǝrlǝr wǝ sahta tǝlim bǝrgüqilǝr

2 1 Lekin burun hǝlⱪ iqidǝ sahta pǝyƣǝmbǝrlǝr qiⱪⱪan, xuniǌdǝk araǌlardimu sahta tǝlim 
bǝrgüqilǝr mǝydanƣa qiⱪidu. Ular soⱪunup kirip, ⱨalakǝtkǝ elip baridiƣan bid’ǝt tǝlimlǝrni 

araǌlarƣa astirtin kirgüzüp, ⱨǝtta ɵzlirini ⱨɵr ⱪilixⱪa setiwalƣan igisidinmu tenip, buniǌ 
bilǝn ɵz bexiƣa tezla ⱨalakǝt qüxüridu.2526

 2 Nurƣun kixilǝr ularniǌ xǝrmǝndilikigǝ ǝgixip ketidu, 
xuniǌdǝk ularniǌ sǝwǝbidin ⱨǝⱪiⱪǝt yoli ⱨaⱪarǝtkǝ uqraydu.3 Ular aqkɵzlükidin oydurma 
sɵzlǝr bilǝn silǝrni satidiƣan meli ⱪilidu. Əmdi ularniǌ bexiƣa heli burunla bekitilgǝn jaza 
bikar olturmaydu, ularniǌ ⱨalakiti bolsa uhlap yatmaydu.27

4 Qünki Huda gunaⱨ sadir ⱪilƣan pǝrixtilǝrni ayap olturmay, bǝlki ularni tǝⱨtisaraniǌ 
ⱨaǌiƣa taxlap, soraⱪⱪa tartⱪuqǝ zulmǝtlik ⱪaraǌƣuluⱪtiki zǝnjirlǝr bilǝn solap ⱪoyƣan 
yǝrdǝ,2829  5 xundaⱪla ⱪǝdimki dunyadikilǝrnimu ayap ⱪoymay, hudasizliⱪⱪa berilgǝn dunyani 
topan bilǝn ƣǝrⱪ ⱪilip, pǝⱪǝt ⱨǝⱪⱪaniyliⱪⱪa dǝwǝt ⱪilƣuqi Nuⱨni baxⱪa yǝttisi bilǝn saⱪlap 
ⱪalƣan yǝrdǝ —3031

 6 ⱨǝmdǝ keyin Sodom wǝ Gomorra xǝⱨǝrlirini keyinki dǝwrlǝrdiki hudasizliⱪⱪa 
berilgǝnlǝrgǝ ibrǝt bolsun dǝp bekitip, bexiƣa külpǝtlik jazani qüxürüp kül ⱪilƣan,32

 7 xuniǌ 
bilǝn birgǝ muxu ǝhlaⱪsizlarniǌ buzuⱪqiliⱪliridin yirginip azablanƣan, ⱨǝⱪⱪaniy bolƣan 
Lutni ular arisidin ⱪutuldurƣan yǝrdǝ —33

 8 (ǝnǝ xundaⱪ kixilǝrniǌ iqidǝ yaxiƣan ⱨǝⱪⱪaniy 
Lutniǌ ⱨǝⱪⱪaniy ⱪǝlbi ⱨǝr küni aǌliƣan wǝ kɵrgǝn itaǝtsizliklǝr tüpǝylidin azablinatti)34

 

9 ǝmdi xuni kɵrüwalalaymizki, Rǝb ihlasmǝnlǝrni duq kǝlgǝn sinaⱪlardin ⱪandaⱪ ⱪutⱪuzuxni wǝ 
xuniǌdǝk ⱨǝⱪⱪaniysizlarni soraⱪ künigiqǝ jazalinixⱪa saⱪlap ⱪoyuxni bilidu.35

 10 Bularniǌ ari-
sidiki ɵz ǝtlirigǝ ǝgixip pasiⱪ ⱨǝwǝslǝrgǝ berilgǝn, xundaⱪla ⱨoⱪuⱪ igilirigǝ sǝl ⱪariƣanlarniǌ 
1:20 «... muⱪǝddǝs yazmilardiki ⱨeqⱪaysi wǝⱨiy pǝyƣǝmbǝrlǝrniǌ ɵz qüxǝnqisi boyiqǝ yǝtküzülgǝn ǝmǝs» — yaki 
«muⱪǝddǝs yazmilardiki ⱨeqⱪaysi wǝⱨiy pǝyƣǝmbǝrlǝrniǌ ɵzliri oylap qiⱪⱪan ǝmǝs».
–Bu ayǝtniǌ yǝnǝ üq hil tǝrjimǝ-qüxǝnqsi bar: — (1) adǝmlǝrniǌ haliƣanqǝ wǝⱨiylǝrgǝ xǝhsiy tǝbir berixigǝ bolmaydu; 
(2) bexarǝt-wǝⱨiylǝrgǝ ayrim xǝrⱨ berixkǝ bolmaydu (yǝni, baxⱪa bexarǝt-wǝⱨiylǝr bilǝn birlǝxtürüp qüxiniximiz kerǝk); 
(3) pǝyƣǝmbǝrlǝr bǝrgǝn bexarǝt-wǝⱨiylǝrni qüxǝndürüx pǝyƣǝmbǝrlǝrniǌ ɵzigila has bolmaydu (qünki ular bǝzidǝ 
ɵzi eytⱪan sɵzlirini qüxǝnmǝytti — «1Pet.» 1:10-12ni kɵrüǌ). Bu pikirlǝrniǌ ⱨǝmmisini (bolupmu 2-pikirni) durus dǝp 
ⱪarisaⱪmu, bizniǌqǝ, bizniǌ tǝrjimimiz keyinki 21-ayǝtkǝ ǝǌ mas kelidu.
1:21 «Qünki ⱨeqⱪandaⱪ wǝⱨiy-bexarǝt insanlarniǌ iradisidin kǝlgǝn ǝmǝs, u bǝlki Hudaniǌ muⱪǝddǝs adǝmliri 
Muⱪǝddǝs Roⱨ tǝripidin yetǝklinip, Uniǌ türtkisi bilǝn eytⱪan sɵz-kalamdur» — «Muⱪǝddǝs Roⱨ tǝripidin yetǝklinip, 
uniǌ türtkisi bilǝn» grek tilida «Muⱪǝddǝs Roⱨ tǝripidin yɵtkilixi bilǝn» degǝn sɵz bilǝn ipadilinidu.
1:21 2Tim. 3:16.  
2:1 «Lekin burun hǝlⱪ iqidǝ sahta pǝyƣǝmbǝrlǝr qiⱪⱪan, xuniǌdǝk araǌlardimu sahta tǝlim bǝrgüqilǝr mǝydanƣa 
qiⱪidu» — «hǝlⱪ» bolsa Israil hǝlⱪi.
2:1 Ⱪan. 13:2; Mat. 24:11; Ros. 20:29; 1Tim. 4:1; 2Tim. 3:1.  
2:3 Yǝⱨ. 4. 
2:4 «Qünki Huda gunaⱨ sadir ⱪilƣan pǝrixtilǝrni ayap olturmay, bǝlki ularni tǝⱨtisaraniǌ ⱨaǌiƣa taxlap, , soraⱪⱪa 
tartⱪuqǝ zulmǝtlik ⱪaraǌƣuluⱪtiki zǝnjirlǝr bilǝn solap ⱪoyƣan yǝrdǝ...» — «tǝⱨtisaraniǌ ⱨaǌi» grek tilida «tartarus» 
degǝn sɵz bilǝn ipadilinidu. Bu jay tǝⱨtisaradin ayrim turidu; ⱪariƣanda, bu yǝr muxundaⱪ gunaⱨ sadir ⱪilƣan pǝrixtilǝrgǝ 
alaⱨiytǝn tǝyyarlanƣan.
–«Zulmǝtlik ⱪaraǌƣuluⱪtiki zǝnjirlǝr» — yaki «zulmǝtlik ⱪaraǌƣuluⱪtiki ɵǌkürlǝrdǝ».
–Muxu ayǝttǝ bayan ⱪilinƣan pǝrixtilǝr ǝsli Xǝytan bilǝn billǝ Hudaƣa isyan kɵtürgǝnlǝrni ǝmǝs, bǝlki Nuⱨ pǝyƣǝmbǝrniǌ 
dǝwridǝ gunaⱨ ⱪilƣan pǝrixtilǝrni kɵrsitidu. «Yar.» 6:1-5 wǝ izaⱨatlar, «Yǝⱨ.» 6-7-ayǝtlǝrni wǝ izaⱨatlarni kɵrüǌ.
2:4 Yǝⱨ. 6; Wǝⱨ. 20:3.  
2:5 «pǝⱪǝt ⱨǝⱪⱪaniyliⱪⱪa dǝwǝt ⱪilƣuqi Nuⱨni baxⱪa yǝttisi bilǝn saⱪlap ⱪalƣan yǝrdǝ...» — grek tilida «pǝⱪǝt 
ⱨǝⱪⱪaniyliⱪⱪa dǝwǝt ⱪilƣuqi sǝkkizinqi kixi Nuⱨni saⱪlap ⱪalƣan yǝrdǝ ...» degǝn sɵzlǝr bilǝn ipadilinidu. 
2:5 Yar. 7:23; 1Pet. 3:19.  
2:6 Yar. 19:24; Ⱪan. 29:22; Yǝx. 13:19; Yǝr. 50:40; Əz. 16:49; Ⱨox. 11:8; Am. 4:11; Yǝⱨ. 7.  
2:7 Yar. 19:7, 8.  
2:8 Zǝb. 119:158.  
2:9 1Kor. 10:13.  

jazasi tehimu xundaⱪ bolidu. Muxundaⱪ kixilǝr ⱨali qoǌ, mǝnmǝnqilǝrdur, ular «roⱨiy 
uluƣlar»ƣa ⱨaⱪarǝt ⱪilixtin ⱨeq ⱪorⱪmaydiƣanlardur.36

 11 Ⱨǝtta ulardin küq-ⱪudrǝttǝ üstün 
turidiƣan pǝrixtilǝrmu Pǝrwǝrdigarniǌ aldida bu «uluƣlar»ni ⱨaⱪarǝt bilǝn ǝrz ⱪilmaydu.37  
12 Əmma bular huddi owlinip boƣuzlinix üqün tuƣulƣan yawayi ǝⱪilsiz ⱨaywanlardǝk ke-
lip, ɵzliri qüxǝnmǝydiƣan ixlar üstidǝ ⱨaⱪarǝtlik sɵz ⱪilidu wǝ xundaⱪla ɵzliriniǌ ⱨalakǝt 
ixliri bilǝn toluⱪ ⱨalak bolidu,3839

 13 xundaⱪla ɵz ⱨǝⱪⱪaniysizliⱪiƣa tuxluⱪ jazaniǌ mewisini 
yǝydu. Ular ⱨǝtta kündüzi oquⱪ-axkara ǝyx-ixrǝt ⱪilixnimu lǝzzǝt dǝp ⱨesablaydu; ular silǝrgǝ 
nomus wǝ daƣ kǝltürüp silǝr bilǝn bir dastihanda olturup, ɵz mǝkkarliⱪliridin zoⱪlinidu. 
14 Ularniǌ zinahorluⱪ bilǝn tolƣan kɵzliri gunaⱨ sadir ⱪilixtin üzülmǝydu; ular tutami yoⱪ 
kixilǝrni eziⱪturidu; ular ⱪǝlbini aqkɵzlükkǝ kɵndürgǝn, lǝnǝtkǝ yeⱪin balilardur! 15 Ular toƣra 
yoldin qǝtnǝp, Bosorniǌ oƣli Balaamniǌ yoliƣa ǝgixip kǝtti. U kixi ⱨaram yolda tapⱪan 
ⱨǝⱪni yahxi kɵrgüqi idi,4041

 16 lekin u ⱪilƣan ⱪǝbiⱨliki tüpǝylidin tǝnbiⱨini yedi (zuwansiz exǝk 
insanniǌ awazi bilǝn sɵzlǝp pǝyƣǝmbǝrniǌ ǝhmiⱪanǝ ixini tosti).4243

 17 Mana muxundaⱪ kixilǝr 
ⱪurup kǝtkǝn bulaⱪlar, borandin ⱨǝydilip yürgǝn tumanlarƣa ohxaydu; ularƣa mǝǌgülük 
zulmǝtniǌ ⱪapⱪaraǌƣuluⱪida jay ⱨazirlap ⱪoyulƣan.4445

 18 Qünki ular yalƣan-yawidaⱪ yoƣan 
sɵzlǝr bilǝn mahtinip, adǝmniǌ ǝtlik ⱨǝwǝslirini ⱪozƣitip ǝyx-ixrǝt ixliri bilǝn ezitⱪuluⱪ yoli-
da meǌiwatⱪanlardin ɵzlirini yeǌila ⱪaqurƣanlarni azduridu.46

 19 Ular muxu kixilǝrgǝ «Silǝrni 
ǝrkinlikkǝ erixtürimiz» dǝp wǝdǝ ⱪilidu, lekin ɵzliri ǝmǝliyǝttǝ buzuⱪluⱪniǌ ⱪulliridur. Qünki 
adǝm nemǝ tǝripidin boysundurulƣan bolsa, xuniǌ ⱪuli bolidu.47

 20 Qünki ǝgǝr ular Rǝbbimiz 
wǝ Ⱪutⱪuzƣuqimiz Əysa Mǝsiⱨni tonux arⱪiliⱪ bu dunyaniǌ pasiⱪliⱪliridin ⱪutulup, keyin 
xularƣa yǝnǝ baƣlinip, boysundurulƣan bolsa, ularniǌ keyinki ⱨali dǝslǝpkisidinmu bǝttǝr 

2:10 «bularniǌ arisidiki ɵz ǝtlirigǝ ǝgixip pasiⱪ ⱨǝwǝslǝrgǝ berilgǝn, xundaⱪla ⱨoⱪuⱪ igilirigǝ sǝl ⱪariƣanlarniǌ 
jazasi tehimu xundaⱪ bolidu» — «ⱨoⱪuⱪ igiliri» degǝnlik xübⱨisizki, muxu yǝrdǝ padixaⱨlar, waliylar wǝ ⱨɵkümǝtniǌ 
türlük ǝmǝldarlarni, xundaⱪla Huda bekitkǝn ata-aniliⱪ ⱨoⱪuⱪnimu ɵz iqigǝ alidu.       «muxundaⱪ kixilǝr ⱨali qoǌ, 
mǝnmǝnqilǝrdur, ular «roⱨiy uluƣlar»ƣa ⱨaⱪarǝt ⱪilixtin ⱨeq ⱪorⱪmaydiƣanlardur» — «roⱨiy uluƣlar» ǝyni tekisttǝ 
«roⱨiy» degǝn sɵz yoⱪ. Lekin 11-ayǝtkǝ ⱪariƣanda qoⱪum ǝrxtiki (yaman) küqlǝr, yǝni jin-xǝytanlarni kɵrsǝtsǝ kerǝk.
2:11 «ⱨǝtta ulardin küq-ⱪudrǝttǝ üstün turidiƣan pǝrixtilǝrmu...» — «ulardin» — bǝzilǝr muxu yǝrdiki «ular»ni «ǝrxtiki 
uluƣlar»ni kɵrsitidu, dǝp ⱪaraydu. Lekin bizniǌqǝ «ular» sahta tǝlim bǝrgüqilǝrniǌ ɵzlirini kɵrsitidu. Pǝrixtilǝr ǝlwǝttǝ 
jin-xǝytanlardin üstün turidu!       «... pǝrixtilǝrmu Pǝrwǝrdigarniǌ aldida bu «uluƣlar»ni ⱨaⱪarǝt bilǝn ǝrz ⱪilmaydu» — 
mǝsilǝn, «Yǝⱨ.» 9-ayǝtni kɵrüǌ.
2:12 «...xundaⱪla ɵzliriniǌ ⱨalakǝt ixliri bilǝn toluⱪ ⱨalak bolidu» — «ɵzliriniǌ ⱨalakǝt ixliri» degǝnniǌ baxⱪa mǝnisi 
«ular (yǝni «ǝrxtiki uluƣlar»)niǌ ⱨalakiti» boluxi mumkin. Grek tilida pǝⱪǝt «ularniǌ ⱨalakiti» deyilidu.
2:12 Yǝr. 12:3; Yǝⱨ. 10. 
2:15 «Ular toƣra yoldin qǝtnǝp, Bosorniǌ oƣli Balaamniǌ yoliƣa ǝgixip kǝtti. U kixi ⱨaram yolda tapⱪan ⱨǝⱪni yahxi 
kɵrgüqi idi» — «Qɵl.» 22-24-bablarda, Balaamniǌ atisi «Beor» dǝp atilidu. «Bosor» uniǌ baxⱪa ismi bolsa kerǝk.
2:15 Qɵl. 22:7,21; Yǝⱨ. 11.  
2:16 «lekin u Balaam «pǝyƣǝmbǝr» ⱪilƣan ⱪǝbiⱨliki tüpǝylidin tǝnbiⱨini yedi zuwansiz exǝk insanniǌ awazi bilǝn sɵzlǝp 
pǝyƣǝmbǝrniǌ ǝhmiⱪanǝ ixini tosti» — «Beorniǌ oƣli Balaam» toƣruluⱪ: Musa pǝyƣǝmbǝr Israillarni Misirdin Huda 
wǝdǝ ⱪilƣan zeminƣa baxlap ketiwatⱪanda, yol üstidiki padixaⱨlarniǌ ⱪarxiliⱪiƣa uqraydu. Axu padixaⱨlardin biri 
Beorniǌ oƣli Balaam degǝn «pǝyƣǝmbǝr»ni izdǝp baridu wǝ ǝgǝr u Israillarƣa lǝnǝt oⱪusa, uniǌƣa kɵp pul bǝrmǝkqi 
bolidu. Huda Balaamniǌ undaⱪ ⱪilixiƣa yol ⱪoymisimu, Balaam bǝribir pulni dǝp Israillarƣa lǝnǝt oⱪumaⱪqi bolup yolƣa 
qiⱪidu. Mana bu «Balaam pǝyƣǝmbǝrniǌ yoli» deyilidu. Biraⱪ Huda Balaamniǌ exikiniǌ aƣzi arⱪiliⱪ: «Mana seniǌ 
exikiǌ Meniǌ awazimni sǝndin yahxi tonuydu» degǝndǝk, xu yolniǌ ⱪǝbiⱨlikini axkarilaydu. «Qɵl.» 22-24-bablarni 
kɵrüǌ.
2:16 Qɵl. 22:21.  
2:17 «mana muxundaⱪ kixilǝr ⱪurup kǝtkǝn bulaⱪlar, borandin ⱨǝydilip yürgǝn tumanlarƣa ohxaydu; ularƣa mǝǌgülük 
zulmǝtniǌ ⱪapⱪaraǌƣuluⱪida jay ⱨazirlap ⱪoyulƣan» — ⱪariƣanda, ularniǌ ahirⱪi ⱨali 4-ayǝttǝ tilƣa elinƣan 
pǝrixtilǝrniǌkidin eƣir bolidu.
2:17 Yǝⱨ. 12.  
2:18 «Qünki ular yalƣan-yawidaⱪ yoƣan sɵzlǝr bilǝn mahtinip, adǝmniǌ ǝtlik ⱨǝwǝslirini ⱪozƣitip ǝyx-ixrǝt ixliri 
bilǝn ezitⱪuluⱪ yolida meǌiwatⱪanlardin ɵzlirini yeǌila ⱪaqurƣanlarni azduridu» — «adǝmniǌ ǝtlik ⱨǝwǝsliri» — 
«rimliⱪlarƣa»diki kirix sɵzimizdiki «ǝt» toƣruluⱪ mǝzmunni kɵrüǌ.
–«Ezitⱪuluⱪ yolida meǌiwatⱪanlardin ɵzlirini yeǌila ⱪaqurƣanlarni azduridu» — yaki «ezitⱪuluⱪ yolida 
meǌiwatⱪanlardin ɵzlirini aran ⱪaqurƣanlarni azduridu».
2:19 Yⱨ. 8:34; Rim. 6:16.  

bolidu.48

 21 Qünki ⱨǝⱪⱪaniyliⱪ yolini bilip turup, ɵzigǝ yǝtküzülgǝn muⱪǝddǝs ǝmrdin yüz 
ɵrügǝndin kɵrǝ, bu yolni ǝslidinla bilmigini ǝwzǝl bolatti. 22 Muxu ixǝnqlik ⱨekmǝtlik sɵzlǝr 
ularda ǝmǝlgǝ axurulidu: — 
«It aylinip ɵz ⱪusuⱪini yǝr» wǝ yǝnǝ «Qoxⱪa yuyunup qiⱪipla ⱪaytidin patⱪaⱪta eƣinar».4950

Rǝbniǌ ⱪaytip kelixiniǌ keqiktürülüx sǝwǝbi

3 1 I sɵyümlüklirim, ⱨazir silǝrgǝ bu yeziwatⱪinim ikkinqi hetimdur. Ⱨǝr ikki hetimdǝ silǝrniǌ 
sap kɵǌlüǌlarni oyƣitip, xu ixlarni ǝslitixkǝ intildimki,51

 2 muⱪǝddǝs pǝyƣǝmbǝrlǝr burun 
eytⱪan sɵzlǝrgǝ wǝ Rǝbbimiz ⱨǝm Ⱪutⱪuzƣuqimizniǌ rosulliriǌlar arⱪiliⱪ yǝtküzgǝn ǝmrigǝ 
kɵǌül bɵlüxüǌlarni ɵtünimǝn.
3 Əǌ muⱨimi xuni bilixiǌlar kerǝkki, künlǝrniǌ ahirida ɵziniǌ ⱨawayi-ⱨǝwǝsliriniǌ 
kǝynigǝ kiridiƣan, mǝshirǝ ⱪilidiƣan mazaⱪqilar qiⱪip:52

 4 «Ⱪeni, Uniǌ ⱪaytip kelimǝn degǝn 
wǝdisi?! Ata-bowilirimiz ɵlümdǝ uhlap ⱪalƣandin taki ⱨazirƣiqǝ ⱨǝmmǝ ixlar dunya apiridǝ 
bolƣan waⱪittiki bilǝn ohxax ⱨalǝttǝ ketiwatidu» dǝp mǝshirǝ ⱪilixidu.53

 5 Ⱨalbuki, ular ǝǌ 
ⱪǝdimki zamanda Hudaniǌ sɵzi bilǝn asmanlarniǌ yaritilƣanliⱪini wǝ xuniǌdǝk yǝrniǌ 
sudin qiⱪⱪan ⱨǝm suniǌ wasitisi bilǝn barliⱪⱪa kǝlgǝnlikini ǝtǝy untuydu;5455

 6 xu amillarniǌ 
wasitiliri bilǝn xu zamandiki dunya kǝlkündin ƣǝrⱪ bolup yoⱪaldi.5657

 7 Əmma ⱨazirⱪi asmanlar 
bilǝn zemin ohxaxla xu sɵz bilǝn ihlassiz adǝmlǝr soraⱪⱪa tartilip ⱨalak ⱪilinidiƣan axu kündǝ 
otta kɵydürülüxkǝ saⱪlinip, ta xu künigiqǝ ⱨalidin hǝwǝr elinip turidu.5859

8 Əmdi i sɵyümlüklirim, xu ix nǝziriǌlardin ⱪaqmisunki, Rǝbgǝ nisbǝtǝn bir kün miǌ 
yildǝk wǝ miǌ yil bir kündǝktur.6061

 9 Rǝb Ɵz wǝdisini orundaxni (bǝzilǝrniǌ «keqiktürdi» dǝp 
oyliƣinidǝk) keqiktürgini yoⱪ, bǝlki ⱨeqkimniǌ ⱨalak boluxini halimay, ⱨǝmmǝ insanniǌ 
towa ⱪilixiƣa kirixini arzulap, silǝrgǝ kǝǌqilik ⱪilip waⱪitni sozmaⱪta.6263

10 Lekin Rǝbniǌ küni huddi oƣriniǌ kelixidǝk kütülmigǝn waⱪitta bolidu. U küni asmanlar 
xiddǝtlik güldürligǝn awaz bilǝn ƣayib bolup, kainatniǌ barliⱪ ⱪurulmiliri xiddǝtlik otta 

2:20 Mat. 12:45; Ibr. 6:4; 10:26.  
2:22 «It aylinip ɵz ⱪusuⱪini yǝr» — birinqi ⱨekmǝtlik sɵz «Pǝnd.» 26:11din elinƣan. Ikkinqisiniǌ mǝnbǝsi namǝlum.
2:22 Pǝnd. 26:11.  
3:1 2Pet. 1:13.  
3:3 1Tim. 4:1; 2Tim. 3:1; Yǝⱨ. 18. 
3:4 Əz. 12:22.  
3:5 «Ⱨalbuki, ular ǝǌ ⱪǝdimki zamanda Hudaniǌ sɵzi bilǝn asmanlarniǌ yaritilƣanliⱪini wǝ xuniǌdǝk yǝrniǌ sudin 
qiⱪⱪan ⱨǝm suniǌ wasitisi bilǝn barliⱪⱪa kǝlgǝnlikini ǝtǝy untuydu» — «ǝtǝy untuydu» degǝnniǌ baxⱪa birhil tǝrjimisi: 
«ɵz bǝǌbaxliⱪidin untuydu».
3:5 Yar. 1:9; Zǝb. 24:2.  
3:6 «xu amillarniǌ wasitiliri bilǝn xu zamandiki dunya kǝlkündin ƣǝrⱪ bolup yoⱪaldi» — «...xu amillarniǌ wasitiliri 
bilǝn» degǝn ibarǝ pǝⱪǝt suniǌ ɵzini yaki sular wǝ Hudaniǌ sɵzini tǝǌ kɵrsitidu. Bizniǌqǝ sular wǝ Hudaniǌ sɵzini 
tǝǌ kɵrsitidu; qünki (grek tilida) aldinⱪi jümlidǝ bu ikki ix ǝǌ ahirida tilƣa elinƣan, xundaⱪla 7-ayǝttǝ Hudaniǌ 
sɵziniǌ ikkinqi ⱪetim wasitǝ bolidiƣanliⱪi kɵrsitilidu.
3:6 Yar. 7:10,21.  
3:7 «Əmma ⱨazirⱪi asmanlar bilǝn zemin ohxaxla xu sɵz bilǝn ihlassiz adǝmlǝr soraⱪⱪa tartilip ⱨalak ⱪilinidiƣan axu 
kündǝ otta kɵydürülüxkǝ saⱪlinip, ta xu künigiqǝ ⱨalidin hǝwǝr elinip turidu» — «ohxaxla xu sɵz» degǝn ibariniǌ baxⱪa 
hil tǝrjimisi: «Uniǌ (yǝni, Hudaniǌ) sɵzi».
–«Ⱨalidin hǝwǝr elinip turidu» — pǝⱪǝt saⱪlanƣanla ǝmǝs, bǝlki Hudaniǌ ƣǝmhorluⱪiniǌ obyekti bolidu.
3:7 Zǝb. 102:25-26; Yǝx. 51:6; 2Tes. 1:8; Ibr. 1:11; 2Pet. 3:10.  
3:8 «Rǝbgǝ nisbǝtǝn bir kün miǌ yildǝk wǝ miǌ yil bir kündǝktur» — Rǝb waⱪitniǌ qǝklimisigǝ uqrimaydu, ǝlwǝttǝ.
3:8 Zǝb. 90:4.  
3:9 «Rǝb Ɵz wǝdisini orundaxni bǝzilǝrniǌ «keqiktürdi» dǝp oyliƣinidǝk keqiktürgini yoⱪ, bǝlki ⱨeqkimniǌ ⱨalak 
boluxini halimay, ⱨǝmmǝ insanniǌ towa ⱪilixiƣa kirixini arzulap, silǝrgǝ kǝǌqilik ⱪilip waⱪitni sozmaⱪta» — Rǝb ⱪaytip 
kǝlgǝndǝ yǝr yüzidikilǝrgǝ towa ⱪilix pursiti ⱪalmaydu, ǝlwǝttǝ.
3:9 Əz. 18:32; 33:11; Yǝx. 30:18; Ⱨab. 2:3; Rim. 2:4; 1Tim. 2:4; 1Pet. 3:20; 2Pet. 3:15.  

erip tügǝydu; zemin wǝ uniǌdiki pütkül nǝrsilǝrmu kɵyüp ketidu.6465

 11 Ⱨǝmmǝ nǝrsǝ mana 
xundaⱪ erip yoⱪilidiƣan yǝrdǝ, silǝr ⱪandaⱪ adǝmlǝrdin boluxuǌlar kerǝk? — ⱨayatiǌlarni 
pak-muⱪǝddǝsliktǝ wǝ ihlasmǝnliktǝ ɵtküzüp, 12 Hudaniǌ künini tǝlmürüp kütüp, u künniǌ 
tezrǝk kelixi üqün intilixiǌlar kerǝk ǝmǝsmu? U künniǌ kelixi bilǝn pütün asmanlar otta 
yoⱪap tügǝydu wǝ kainatniǌ barliⱪ ⱪurulmiliri xiddǝtlik otta erip tügǝydu.6667

 13 Lekin biz bolsaⱪ 
Uniǌ wǝdisi boyiqǝ, yeǌi asman-zeminni intizarliⱪ bilǝn kütmǝktimiz. U yǝr ⱨǝⱪⱪaniyliⱪniǌ 
makanidur.6869

14 Xuniǌ üqün, ǝy sɵyümlüklirim, bu ixlarni kütüwatⱪanikǝnsilǝr, xu tapta Hudaniǌ aldida 
nuⱪsansiz wǝ daƣsiz, inaⱪliⱪ-hatirjǝmlik iqidǝ ⱨazir bolup qiⱪixiǌlar üqün intiliǌlar. 15 wǝ 
Rǝbbimizniǌ sǝwr-taⱪitini nijat dǝp biliǌlar, dǝl sɵyümlük ⱪerindiximiz Pawlusmu ɵzigǝ 
ata ⱪilinƣan danaliⱪ bilǝn bu ixlar toƣruluⱪ silǝrgǝ yazƣan;7071

 16 barliⱪ hǝtliridimu u bu ixlar 
ⱨǝⱪⱪidǝ tohtilidu. Uniǌ hǝtliridǝ qüxinix tǝs bolƣan bǝzi ixlar bar; bu ixlarni tǝlim almiƣan 
wǝ tutami yoⱪ kixilǝr muⱪǝddǝs yazmilarniǌ baxⱪa ⱪisimlirini burmiliƣandǝk, burmilap 
qüxǝndüridu wǝ xuniǌ bilǝn ɵz bexiƣa ⱨalakǝt elip kelidu.72

17 Xuniǌ bilǝn, i sɵyümlüklirim, mǝn eytⱪan bu ixlarni aldin’ala bilgǝnikǝnsilǝr, bu 
ǝhlaⱪsizlarniǌ sǝpsǝtliri bilǝn azdurulup, mustǝⱨkǝm turuxuǌlarni yoⱪitip ⱪoyuxtin ⱨoxyar 
boluǌlar.73

 18 Əksiqǝ, Hudaniǌ meⱨir-xǝpⱪitidǝ ⱨǝm Rǝbbimiz wǝ Ⱪutⱪuzƣuqimiz Əysa 
Mǝsiⱨgǝ bolƣan bilixtǝ dawamliⱪ ɵsüǌlar.   
Uniǌƣa ⱨǝm ⱨazir ⱨǝm axu ǝbǝd künigiqǝ barliⱪ xan-xǝrǝp mǝnsup bolƣay! Amin!74

3:10 «lekin rǝbniǌ küni huddi oƣriniǌ kelixidǝk kütülmigǝn waⱪitta bolidu» — «rǝbniǌ küni» (Mǝsiⱨniǌ kelidiƣan 
küni) Tǝwrattiki kɵp yǝrlǝrdǝ «Pǝrwǝrdigarniǌ küni» dǝp kɵrsitilidu. «Ⱪoxumqǝ sɵz»diki «Hudaniǌ küni» toƣruluⱪ 
izaⱨatlirimizni kɵrüǌ. «Oƣriniǌ kelixidǝk» — demǝk, kütülmigǝn waⱪitta.       «U küni asmanlar xiddǝtlik güldürligǝn 
awaz bilǝn ƣayib bolup, kainatniǌ barliⱪ ⱪurulmiliri xiddǝtlik otta erip tügǝydu; zemin wǝ uniǌdiki pütkül nǝrsilǝrmu 
kɵyüp ketidu» — «kainatniǌ barliⱪ ⱪurulmiliri» yaki «barliⱪ asman jisimliri».
–«Uniǌdiki pütkül nǝrsilǝrmu» degǝnniǌ baxⱪa hil tǝrjimisi: «uniǌdiki pütkül ixlarmu» yaki «uniǌdiki barliⱪ ⱪilƣan 
ixlarmu».     
–«zemin wǝ uniǌdiki pütkül nǝrsilǝrmu kɵyüp ketidu» — bǝzi kona kɵqürmilǝrdǝ «zemin wǝ üstidiki barliⱪ ixlar yaliǌaq 
axkarilinidu» deyilidu.
3:10 Mat. 24:43,44; 1Tes. 5:2; Wǝⱨ. 3:3; 16:15.  
3:12 «Hudaniǌ künini tǝlmürüp kütüp, u künniǌ tezrǝk kelixi üqün intilixiǌlar kerǝk ǝmǝsmu? U künniǌ kelixi bilǝn 
pütün asmanlar otta yoⱪap tügǝydu wǝ kainatniǌ barliⱪ ⱪurulmiliri xiddǝtlik otta erip tügǝydu» — «Hudaniǌ küni» 
degǝn ibarǝ toƣruluⱪ «ⱪoxumqǝ sɵz»imizdǝ azraⱪ tohtilimiz.
–«Kainatniǌ barliⱪ ⱪurulmiliri» degǝnniǌ baxⱪa hil tǝrjimisi: «barliⱪ asman jisimliri».
3:12 Zǝb. 50:3; 2Tes. 1:8.  
3:13 «Lekin biz bolsaⱪ Uniǌ wǝdisi boyiqǝ, yeǌi asman-zeminni intizarliⱪ bilǝn kütmǝktimiz. U yǝr ⱨǝⱪⱪaniyliⱪniǌ 
makanidur» — «u yǝr» ⱨǝm yeǌi asman wǝ yeǌi zeminnimu kɵrsitidu.
3:13 Yǝx. 65:17; 66:22; Wǝⱨ. 21:1.  
3:15 «Rǝbbimizniǌ sǝwr-taⱪiti» — yaki «Rǝbbimizniǌ kǝǌqilik ⱪilixi».      «wǝ Rǝbbimizniǌ sǝwr-taⱪitini nijat dǝp 
biliǌlar» — bu intayin ihqam jümlǝ bolup, bǝlkim: «Hudaniǌ sǝwr-taⱪiti tehimu kɵp adǝmlǝrgǝ gunaⱨidin ⱪutⱪuzulux 
pursiti yaritip bǝrmǝktǝ, dǝp biliǌlar» degǝndǝk mǝnidǝ boluxi mumkin. Yǝnǝ mumkinqiliki barki, «nijat» muxu yǝrdǝ 
«bu dunyaniǌ saⱪlinip ⱪelixi» degǝn mǝnidǝ ixlitilgǝn boluxi mumkin; nemila bolmisun ayǝtniǌ asasiy mǝnisi ohxax; 
biz pǝⱪǝt bu dunyada bolsaⱪla, bügün towa ⱪilip gunaⱨlirimizdin ⱪutulux yoli oquⱪ turidu, dǝp biliximiz lazim.     «dǝl 
sɵyümlük ⱪerindiximiz Pawlusmu ɵzigǝ ata ⱪilinƣan danaliⱪ bilǝn bu ixlar toƣruluⱪ silǝrgǝ yazƣan» — «ⱪerindiximiz 
Pawlusmu... silǝrgǝ yazƣan» — Pawlusniǌ kɵp hizmiti «yat ǝllǝr», yǝni Yǝⱨudiy ǝmǝslǝr arisida bolƣaqⱪa, Petrusniǌ bu 
hetimu bǝlkim Yǝⱨudiy bolmiƣan etiⱪadqilarƣa yezilƣan bolsa kerǝk.
3:15 Rim. 2:4.  
3:16 Rim. 8:19; 1Kor. 15:24; 1Tes. 4:15.  
3:17 «Xuniǌ bilǝn, i sɵyümlüklirim, mǝn eytⱪan bu ixlarni aldin’ala bilgǝnikǝnsilǝr...» — «mǝn eytⱪan bu ixlar» bǝlkim 
rosul Petrusniǌ yuⱪirida sahta tǝlim bǝrgüqilǝr toƣruluⱪ agaⱨlandürüxlirini kɵrsitidu.       «bu ǝhlaⱪsizlarniǌ sǝpsǝtliri 
bilǝn azdurulup, mustǝⱨkǝm turuxuǌlarni yoⱪitip ⱪoyuxtin ⱨoxyar boluǌlar» — «bu ǝhlaⱪsizlar» grek tili nushisida 
2:7dimu ohxax sɵz ixlitilidu; demǝk, «bu ǝhlaⱪsizlar» dǝl sahta tǝlim bǝrgüqilǝrni kɵrsitidu.
3:18 «Əksiqǝ, Hudaniǌ meⱨir-xǝpⱪitidǝ ⱨǝm Rǝbbimiz wǝ Ⱪutⱪuzƣuqimiz Əysa Mǝsiⱨgǝ bolƣan bilixtǝ dawamliⱪ 
ɵsüǌlar» — «ɵsüǌlar» bolsa roⱨiy ⱨayatta, iman-etiⱪad jǝⱨǝttǝ bolidu. Muxu roⱨiy ɵskǝn adǝm Hudaniǌ meⱨir-xǝpⱪiti 
wǝ Rǝb Əysa Mǝsiⱨni qoǌⱪur tonuxⱪa kɵprǝk nesip bolidu. Demǝk, «Hudaniǌ meⱨir-xǝpⱪiti wǝ Rǝb Əysa Mǝsiⱨni 
qoǌⱪur tonux» ⱨǝm roⱨiy ɵsüxniǌ wasitisi ⱨǝm nǝtijisidur.
–Baxⱪa birhil tǝrjimisi «Rǝbbimiz wǝ Ⱪutⱪuzƣuqimiz Əysa Mǝsiⱨniǌ meⱨir-xǝpⱪitidǝ ⱨǝm Uniǌƣa bolƣan tonuxta 
dawamliⱪ ɵsüǌlar».

Ⱪoxumqǝ sɵz

Petrus nemixⱪa Mǝsiⱨniǌ «taƣdiki zor ɵzgirixi» yaki «julaliⱪta 
kɵrünüxi»ni xunqǝ tǝkitlǝydu? (1:16-18)

Nemǝ üqün oⱪurmǝnlirini riƣbǝtlǝndürüx üqün rosul Petrus Rǝbbimizniǌ ɵlümdin tirilixi 
yaki ⱨǝtta asmanƣa kɵtürülüxigǝ ǝmǝs (u ⱨǝm ikki wǝⱪǝgǝ guwaⱨqi bolƣanidi), bǝlki Uniǌ 
«taƣdiki zor ɵzgirixi» yaki «xan-xǝrǝptǝ kɵrünüxi»kǝ guwaⱨliⱪ berixni tallaydu? Bu soalƣa 
munasiwǝtlik bolƣan xuni bayⱪaymizki, ɵlümdin tirilgǝn Rǝb Əysa kɵrüngǝn waⱪtida bir ⱪetim 
Petrus bilǝn ayrim sɵzlǝxti. Mǝsiⱨ Petrusⱪa ayrim kɵrüngǝn qaƣda sɵzlǝxkǝn mǝzmunlar 
bǝlkim Petrusniǌ hususiy ixi süpitidǝ baxⱪilarƣa eytilmiƣan bolsa kerǝk. Xuǌa u bu ayrim 
deyixkǝn sɵzlǝr toƣruluⱪ eytmaydu. Lekin esimizdǝ barki, «zor ɵzgirix» yüz bǝrgǝndǝ, Mǝsiⱨ 
taƣda Ɵziniǌ bu uluƣ kɵrünüxini kɵrgǝn Petrus, Yaⱪup wǝ Yuⱨannalarƣa: «Insan’oƣli 
ɵlümdin tirildürülmigüqǝ, bu alamǝt kɵrünüxni ⱨeqkimgǝ tinmaǌlar» dǝp tapilidi. U ɵlümdin 
tirilgǝndin keyin, ǝmdi ularniǌ mǝs’uliyiti bu uluƣ wǝⱨiyni jamaǝtkǝ yǝtküzüx idi.

Petrusniǌ bu hetini tapxuruwalƣuqilar bǝlkim baxⱪa kɵp adǝmlǝrniǌ Mǝsiⱨniǌ tirilixi 
toƣruluⱪ guwaⱨqiliⱪini aǌliƣan boluxi mumkin. Dǝrwǝⱪǝ, rosul Pawlus bizgǝ, U tirilgǝndin 
keyin bir ⱪetim 500din kɵp adǝm uni kɵrdi, dǝydu («1Kor.» 15:6). Lekin Uniǌ «julaliⱪta 
kɵrünüx»ini kɵrgǝnlǝr pǝⱪǝt üq adǝm idi. Xübⱨisizki, xu qaƣda ular ⱨǝtta Mǝsiⱨniǌ ɵlümdin 
tirilixidiki kɵrünüxlǝrdǝ kɵrünmǝydiƣan  Uniǌ mǝlum birǝr xǝripini kɵrgǝnidi. Dǝrwǝⱪǝ, 
Rǝbbimiz ɵlümdin tirilip kɵrüngǝnliridǝ, pat-pat salaⱨiyitini Ɵzini kɵrgǝnlǝrdin Ɵzini iman-
ixǝnq arⱪiliⱪ tonuƣuqǝ yoxuratti wǝ xundaⱪ ⱪilixtin birhil zoⱪ alƣan boluxi mumkin. «I 
Israilniǌ Hudasi, nijatkar, dǝrⱨǝⱪiⱪǝt Ɵzini yoxuruwalƣuqi bir Hudadursǝn!» («Yǝx.» 45:15). 
«Mat.» 28:16-17, «Mar.» 16:12, «Luⱪa» 24:23-36, «Yⱨ.» 20:11-18, 21:1-14ni kɵrüǌ.

Undaⱪta, ularniǌ kɵrgini nemǝ idi?

«Mat.» 16:28-17:2: — «Mǝn silǝrgǝ xuni bǝrⱨǝⱪ eytip ⱪoyayki, bu yǝrdǝ turƣanlarniǌ 
arisidin ɵlümniǌ tǝmini tetixtin burun jǝzmǝn Insan’oƣliniǌ Ɵz padixaⱨliⱪi bilǝn kǝlgǝnlikini 
kɵridiƣanlar bardur. Wǝ altǝ kündin keyin, Əysa Petrus, Yaⱪup wǝ Yaⱪupniǌ inisi Yuⱨannani 
ayrip elip, egiz bir taƣⱪa qiⱪti. U yǝrdǝ Uniǌ siyaⱪi ularniǌ kɵz aldidila ɵzgirip, yüzi ⱪuyaxtǝk 
parlidi, kiyimliri nurdǝk ap’aⱪ bolup qaⱪnidi...».

Rǝbbimiz awwal ularƣa: «Bu yǝrdǝ turƣanlarniǌ arisidin ɵlümniǌ tǝmini tetixtin burun 
jǝzmǝn Insan’oƣliniǌ ɵz padixaⱨliⱪi bilǝn kǝlgǝnlikini kɵridiƣanlar bardur» — dǝp 
kɵrsǝtkǝnidi. Xübⱨisizki, ularniǌ kɵrgini dǝl xu ix idi. Əllik bǝx yildin keyin, rosul Yuⱨanna 
Patmos arilida turƣanda, Rǝb Əysa uniǌƣa ǝrxtin kɵrüngǝndǝ, Yuⱨanna taƣda Mǝsiⱨniǌ 
«julaliⱪta kɵrünüx»ini kɵrgǝn xu qaƣdiki xan-xǝrǝpkǝ ohxax xan-xǝrǝpni ⱪaytidin kɵrgǝn. 
Nǝtijǝ ⱪandaⱪ boldi? «Uni kɵrginimdǝ, ayiƣiƣa ɵlüktǝk yiⱪildim» («Wǝⱨ.» 1:17).

Rǝbbimiz arimizda bizdǝk insan bolux üqün «Ɵzidin ⱨǝmmini ⱪuruⱪdidi» dǝp etirap ⱪilimiz 
(«Fil.» 2:7 ). Əmdi U Ɵzidin ⱪuruⱪdiƣan «ⱨǝmmǝ»niǌ  — parlaⱪ xan-xǝrǝp, qǝksiz danaliⱪ, 
biⱨesab küq-ⱪudrǝtni ɵz iqigǝ alidiƣanliⱪini pǝⱪǝt Hudaniǌ bizgǝ tapxurƣan sɵz-kalami 
arⱪiliⱪ iman-ixǝnq bilǝn azraⱪ kɵrülǝydiƣan, qüxinǝlǝydiƣan bolduⱪ. Əmma Mǝsiⱨdǝ axu «zor 
ɵzgirip julaliⱪta kɵrünüx» bolƣanda, Petrus, Yaⱪup wǝ Yuⱨannalar biwasitǝ Əysaniǌ ǝyni, 

toluⱪ salaⱨiyitidin, iqki xan-xǝripiniǌ bir xolisini ƣil-pal kɵrgǝn boldi. Rǝsim negatipi nurƣa 
axkarilanƣandǝk, muxu kɵrünüx Petrusniǌ ⱪǝlbi wǝ roⱨiƣa intayin qoǌⱪur iz ⱪaldurup 
ornaxⱪanidi. Ⱪaraǌƣu waⱪitlarda bu kɵrünüx daim uniǌ aldida turup uni ilⱨamlandurup 
kǝlgǝnidi. Ⱨazir bolsa ɵlümgǝ mǝⱨkum ⱪilinix waⱪti yeⱪinlaxⱪanda, uniǌ kɵz aldida turƣini 
Mǝsiⱨniǌ dǝl bu ⱨǝⱪiⱪiy xan-xǝripidin ibarǝt uluƣ realliⱪtur. Buniǌƣa ⱪariƣanda ɵziniǌ 
aldida tartidiƣan azab-oⱪubǝt wǝ ɵlümi qaƣliⱪ ix kɵrünǝtti (Petrusniǌ bexi pǝskǝ ⱪilinip 
krestlǝngǝn) wǝ Hudaniǌ barliⱪ muⱪǝddǝs bǝndiliri kǝlgüsidǝ ɵlidiƣan bir tǝnniǌ qǝklik 
küqidin ⱨalⱪip, bu xan-xǝrǝpni wǝ uniǌdin tehimu uluƣini kɵridu, amin!

Sahta tǝlim bǝrgüqilǝr

Rosul Petrusniǌ bu sahta tǝlim bǝrgüqilǝr toƣrisidiki sɵzlirigǝ ⱪarap, ularniǌ «soⱪunup 
kirgǝn»likini bayⱪaymiz (2:2). U ularni Tǝwrat ⱪanuni dǝwridǝ nurƣun kixilǝrni azdurƣan 
sahta pǝyƣǝmbǝrlǝrgǝ ohxitidu. Ular awwal niyǝt-nixanlirini axkarilimaydu — mǝⱪsǝtliri 
ǝmǝliyǝttǝ baxⱪilarniǌ mal-mülüklirini ⱪolƣa kǝltürüx (2:3). Ularniǌ kɵǌülliri türlük 
gunaⱨlarƣa tolƣan bolidu (2:14). Ularniǌ ⱪaraliƣan nixani bolsa tutami yoⱪ kixilǝrdur — yǝni 
puli bar kixilǝr yaki ⱪiz-ayallar (Petrus eytⱪan bu sahta tǝlim bǝrgüqilǝr ǝr kixilǝrdur. Tǝlim 
bǝrgüqilǝr ǝslidǝ ayal kixilǝrdin bolmasliⱪi kerǝk («1Tim.» 2:11-15)). Petrus muxu kixilǝrni 
«Balaamniǌ yolida maǌƣanlar» dǝp tǝswirlǝydu (Balaamniǌ tarihi «Qɵl.» 22-24-babta 
tepilidu).

Ikkinqi wǝ üqinqi ǝsirlǝrdǝ muxundaⱪ sahta tǝlim bǝrgüqilǝrniǌ kɵpiyip kǝtkini tarihniǌ 
eniⱪ pakitidur. Keyinki ⱪaraǌƣuluⱪⱪa qɵmgǝn dǝwrlǝr tehimu xundaⱪ. Biraⱪ ⱨazirⱪi 
zamanlar üstidǝ tohtalƣumiz kelidu. Telewiziyiniǌ atalmix «Huda ⱪanalliri»diki tǝlim 
bǝrgüqilǝrniǌ kɵpinqisi dǝl xundaⱪ sahta tǝlim bǝrgüqilǝrdindur. Biz baxⱪa yǝrlǝrdǝ ularniǌ 
«hizmiti» üstidǝ eytⱪinimizdǝk, ular «tǝlimqi» ǝmǝs, «tilǝmqi»lǝrdur. Ular daim ɵzliriniǌ 
«mɵjizilik ⱪudriti»din mahtinidu. Ⱨǝtta ularda «mɵjizilik ⱪudrǝt» barmu, dǝyli, ularniǌ 
ⱨayatiniǌ mewisi muxu «ⱪudrǝt»niǌ ⱪaysi mǝnbǝdin kǝlgǝnlikini barliⱪ ǝⱪli bar adǝmlǝrgǝ 
ispatlixi kerǝktur. Muxu mahtinixliriniǌ niⱪabi astida, ularniǌ birnǝqqǝ yüzligǝn xǝkildǝ 
ⱪaytilanƣan asasiy hǝwǝrliri mundaⱪ: —

(1) Huda Ɵz hǝlⱪini kɵprǝk sǝdiⱪǝ berixkǝ qaⱪiriwatidu.

(2) Hudaniǌ hǝlⱪiniǌ sǝdiⱪisini Hudaniǌ hizmǝtkarliriƣa — bolupmu «mɵjizǝ-
karamǝtlǝrni kɵrsitidiƣan» hizmǝtkarliriƣa tapxuruxi kerǝk.

Hudaniǌ hǝlⱪiniǌ sǝdiⱪisini kǝmbǝƣǝllǝrgǝ berix toƣruluⱪ ularniǌ aƣzidin birmu sɵz 
qiⱪmaydu. Qiⱪⱪan tǝⱪdirdimu qiⱪsimu «Bizniǌ wasitisimiz arⱪiliⱪ berilsun» dǝydu. Undaⱪta 
muxu pul ⱪǝyǝrgǝ ketidu?

(3) Hudaniǌ hizmǝtkari mana mǝn — xuǌa sǝdiⱪǝǌlarni maǌa ǝwǝtixiǌlar kerǝk!

(4) Kɵprǝk pul ǝwǝtsiǌiz, Huda sizni kɵp pul bilǝn bǝrikǝtlǝydu! (bu ⱪimarwazliⱪⱪa 
ohxaydu — Ⱪaysi tǝlim bǝrgüqini tallisam, kɵprǝk pul bilǝn bǝrikǝtlinimǝn?!) 

(5) Petrus dǝl sahta tǝlim bǝrgüqilǝrni tǝswirligǝndǝk, muxu «telewiziyǝ qolpanliri»niǌ 
Iblisni mazaⱪ ⱪilip, uniǌƣa: — «Aǌliƣuqilarniǌ turmuxiƣa yǝtküzgǝn tǝsiriǌni tohtat!» 
yaki «Qiⱪip kǝt!» dǝp ǝmr qüxürgǝnliki daim kɵz aldimizda pǝyda bolidu (2:10-13). Ular roⱨiy 

küqidin kɵp mǝƣrulinidu wǝ «roⱨiy urux» toƣruluⱪmu kɵp sɵzlǝydu, lekin ǝmǝliyǝttǝ ular 
Iblisniǌ ǝsiri wǝ ⱪoralidur. Ⱨǝⱪiⱪiy «roⱨiy urux» birinqidin Huda aldida ⱨǝⱪiⱪǝt wǝ kǝmtǝrlik 
iqidǝ durus yaxax arⱪiliⱪ ɵtküzilidu («Əf.» 6:10-18).

Rǝbbimiz bizgǝ «Silǝr ularni (sahta pǝyƣǝmbǝrlǝrni) mewiliridin tonuwalalaysilǝr» dǝp 
agaⱨlanduridu. («Mat.» 7:16). Mǝlum tǝlim bǝrgüqini aǌliƣiniǌizda ɵziǌizdin sorap beⱪiǌ 
— Bu adǝmniǌ roⱨidin nemǝ qiⱪiwatidu? U adǝmlǝrni ɵzigǝ yaki Hudaƣa jǝlp ⱪilmaⱪqimu? U 
muⱨǝbbǝtlik kiximu, yaki mǝƣrur kiximu?

3:12 Hudaniǌ küni

Ahirda biz muxu ibarǝ üstidǝ sǝl tohtilimiz. Bu ibarǝ pǝⱪǝt uxbu hǝttǝ tepilidu. Bǝlkim biz 
uni Tǝwratta kɵp tilƣa elinƣan «Pǝrwǝrdigarniǌ küni» yaki «Rǝbniǌ küni»gǝ ohxax ix dǝp 
oyliximiz mumkin (10-ayǝt). Biz «Hudaniǌ küni»dǝ «Pütün asmanlar xiddǝtlik güldürligǝn 
awaz bilǝn ƣayib bolup, kainatniǌ barliⱪ ⱪurulmiliri xiddǝtlik otta erip tügǝydu; zemin wǝ 
uniǌdiki pütkül nǝrsilǝrmu kɵyüp ketidu» (3:12) andin «yeǌi asmanlar wǝ yeǌi zemin» 
pǝyda bolidu (3:13), dǝp oⱪuymiz.

Bu sɵzlǝr bizni xuan Injildiki «Wǝⱨiy» degǝn ⱪisimƣa apiridu; u yǝrdǝ Mǝsiⱨniǌ yǝr 
yüzidǝ miǌ yilliⱪ sürgǝn sǝltǝnitiniǌ bexaritidin keyin, tɵwǝndiki ixlar axkarilinidu: —

«Miǌ yil toxⱪanda, Xǝytan zindandin boxitilip, yǝr yüziniǌ tɵt buluǌidiki ǝllǝrni, yǝni 
Gog wǝ Magogni azdurux wǝ ularni jǝǌ ⱪilixⱪa bir yǝrgǝ toplaxⱪa qiⱪidu. Toplanƣanlarniǌ 
sani deǌiz saⱨilidiki ⱪumdǝk sanaⱪsiz bolidu. Ular yǝr yüzidiki kǝǌ tüzlǝǌlikkǝ qiⱪip, 
muⱪǝddǝs bǝndilǝrniǌ bargaⱨini, yǝni Huda sɵyidiƣan xǝⱨǝrni muⱨasirigǝ alidu. Lekin 
asmandin ot yeƣip, ularni yutuwetidu. Ularni azdurƣan Iblis bolsa diwǝ bilǝn sahta pǝyƣǝmbǝr 
kɵyüwatⱪan ot wǝ güǌgürt kɵligǝ taxlinip, u yǝrdǝ keqǝ-kündüz ǝbǝdil’ǝbǝdgiqǝ ⱪiynilidu.

Uniǌdin keyin, qoǌ bir aⱪ tǝht wǝ uniǌda Olturƣuqini kɵrdüm. Asman bilǝn zemin 
Uniǌ yüzidin ɵzini ⱪaquridu, ular turƣudǝk jay ǝmdi ⱨǝrgiz tepilmaydu... andin, yeǌi asman 
wǝ yeǌi zeminni kɵrdüm; qünki burunⱪi asman wǝ zemin ɵtüp kǝtkǝnidi, deǌizmu mǝwjut 
bolmidi»

(«Wǝⱨ.» 20:7-11, 21:1)

Xuniǌ bilǝn Petrus tilƣa alƣan wǝⱪǝ («Pütün asmanlar xiddǝtlik güldürligǝn awaz bilǝn 
ƣayib bolup, kainatniǌ barliⱪ ⱪurulmiliri xiddǝtlik otta erip tügǝydu; zemin wǝ uniǌdiki 
pütkül nǝrsilǝrmu kɵyüp ketidu») axu miǌ yilliⱪ sǝltǝnǝtniǌ ahirida bolidu. U degǝndǝk 
etiⱪadqilarniǌ kɵzliri yǝr yüzidiki xu miǌ yilliⱪ sǝltǝnǝttǝ ǝmǝs, bǝlki keyin kelidiƣan «yeǌi 
asmanlar wǝ yeǌi zemin» üstididur. Demǝk, biz etiⱪadqilar Mǝsiⱨniǌ miǌ yilliⱪ padixaⱨliⱪ 
mǝzgilini mǝǌgülük bilǝn selixturƣanda bir dǝⱪiⱪǝ, halas, dǝp ⱨesabliximiz kerǝk.

Petrusniǌ bu ixlarniǌ «Pǝrwǝrdigarniǌ küni»niǌ bir ⱪismi bolƣinini bayan ⱪilƣinidin 
(3:10) mundaⱪ hulasigǝ kelimiz: — muⱪǝddǝs yazmilarda, «Pǝrwǝrdigarniǌ küni» degǝn 
ibariniǌ üq mǝnisi tepilidu. Ⱪaysi yǝrdǝ kɵrülsǝ aldi-kǝyni sɵzlirigǝ ⱪarap ⱪaysi mǝnidǝ 
ixlitilgǝnliki kɵrünidu: —  

(a) Mǝsiⱨniǌ ⱪaytip kǝlgǝn küniniǌ ɵzi (mǝsilǝn, «Yǝx.» 2:12, «Yoel» 1:15, 2:1, 2:31, 
«Mal.» 4:5, «1Kor.» 5:5)

(ǝ) Mǝsiⱨniǌ ⱪaytip kelixidin awwalⱪi yǝttǝ yilliⱪ azab-oⱪubǝtlik mǝzgil («dǝⱨxǝtlik azab-
oⱪubǝt» deyilgǝn) wǝ U ⱪaytip kǝlgǝn künniǌ ɵzi (mǝsilǝn, «Yǝx.» 13-bab, 34-bab, «Yǝr.» 
46:10, «Əz.» 7:19, 13:5,  30:1-19, «Dan.» 11:28-12:13, «Yoel» 3:14 «Ob.» 1:15, «Zǝfaniya» (pütün 
kitab), «Zǝk.» 12-14-bab, «Mat.» 24:8-31, «1Tes.» 5:2-5, «2Tes.» 2:1-12).

(b) Yuⱪiriⱪi yǝttǝ yilliⱪ mǝzgil wǝ keyinki miǌ yilliⱪ sǝltǝnǝt, jümlidin kona asman-zemin 
otta eritilgǝn, yeǌi asman-zemin pǝyda bolƣan waⱪitni ɵz iqigǝ alidu («2Pet.» 3:10-12).

Əmdi nemixⱪa bu «Pǝrwǝrdigarniǌ küni» dǝp atilidu? Bu kün adǝmniǌ küni, yǝni 
insanniǌ nam-abruyi kɵtürülgǝn kün ǝmǝs (demǝk, ⱨazirⱪi zaman ǝmǝs) («1Kor.» 4:3), bǝlki 
Rǝbniǌ küni; demǝk Uniǌ nami kɵtürülgǝn, uluƣlanƣan kün bolidu. Xuniǌ bilǝn bu 
atalƣuni yuⱪirida tilƣa elinƣan üq mǝzigilniǌ ⱨǝrbirini tǝswirlǝxkǝ ixlitixkǝ muwapiⱪ 
bolidu.  

Əmdi «Hudaniǌ küni»qu? Gǝrqǝ u «Pǝrwǝrdigarniǌ küni»gǝ ohxax mǝnidǝ bolsimu, 
uniǌda yǝnǝ Petrus tilƣa alƣan miǌ yilliⱪ sǝltǝnǝtniǌ ahirⱪi küni alaⱨidǝ kɵzdǝ tutuluxi 
mumkin. Qünki xu küni Rǝbbimiz Hudasi ⱨǝm Atisiƣa sǝltǝnǝtni tapxuridu: —«Andin ahirǝt 
bolidu; xu qaƣda U ⱨǝmmǝ ⱨɵkümranliⱪ, barliⱪ ⱨoⱪuⱪ wǝ küqlüklükni ǝmǝldin ⱪaldurup, 
padixaⱨliⱪni Huda-Atiƣa tapxuridu... Əmma barliⱪ ⱨǝmmǝ Uniǌƣa boysundurulƣandin 
keyin, Oƣul Ɵzi ⱨǝmmini Ɵzigǝ boysundurƣuqiƣa boysunidu; xuniǌ bilǝn Huda ⱨǝmminiǌ 
ⱨǝmmisi bolidu» («1Kor.» 15:24-28). Xuǌa «Hudaniǌ küni» degǝn ibarǝ bǝlkim ⱨǝmmidin 
muⱨim bolƣan xu ixni kɵzdǝ tutⱪan boluxi mumkin — demǝk, «Huda ⱨǝmminiǌ ⱨǝmmisi 
bolidu».

